
TEKS UCAPAN
YBHG DATO’ HJ. ZULKIPLY BIN RAMLI

KETUA PENGARAH KEBAJIKAN MASYARAKAT

PERJUMPAAN BERSAMA 

PEGAWAI PEMBANGUNAN MASYARAKAT GRED S41 

IBUPEJABAT JABATAN KEBAJIKAN MASYARAKAT

10 Julai 2017 (ISNIN)
Tema:
“STANDING TOGETHER: DELIVER, DELIVER, DELIVER”
BILIK TAKLIMAT, ARAS 17, JKM

SALUTASI

KEBAJIKAN

Masyarakat




Salam Sejahtera

Salam Sehati Sejiwa

Salam Kebajikan

Yang Dihormati Saudara Pengacara Majlis.

YBrs. Puan Zalinah BT. Mohd Yusof

Pengarah Bahagian Pengurusan JKM

YBrs. Dr. Sopian bin Brahim

KPPK mewakili Pengarah Bahagian Kawalan Standard JKM (selaku Urus Setia Program)

Yang dikasihi, semua Pegawai-Pegawai Pembangunan Masyarakat Gred S41 Ibupejabat JKM.

Tuan-tuan dan puan-puan sekalian.

1) Dipermulaan bicara, marilah kita bersama-sama memanjatkan setinggi-tinggi kesyukuran ke hadhrat Allah Subhanahu Wata’ala kerana dengan limpah kurnia dan keizinanNya, dapat juga kita berkumpul bersama-sama dalam Perjumpaan kali pertama bersama Pegawai Pembangunan Masyarakat Gred S41 Ibupejabat JKM bagi tahun 2017. Selawat dan salam buat Rasulullah SAW junjungan tercinta serta para sahabat dan keluarga baginda. 
2) Saya juga mengambil kesempatan ini mengucapkan Selamat Hari Raya Aidilfitri kepada tuan-tuan dan puan-puan semua. Alhamdulillah, selamat kembali bertugas.
3) Syabas dan tahniah kepada kepada Bahagian (QS) sebagai Urus Setia kepada program ini kerana telah berjaya mengatur dan melaksana program ini. 

4) Saya juga ingin menghulur tangan dan mengucapkan terima kasih kepada semua pegawai yang telah dapat menghadirkan diri ke program yang diatur khas untuk anda semua.

5) Sesungguhnya program yang diatur ini adalah tidak lain dan tidak bukan untuk kita bersama-sama membincangkan isu dan permasalahan yang sedia ada dan seterusnya mengatur langkah untuk melaksanakan penambahbaikan. 

Tuan-tuan dan Puan-puan yang dihormat sekelian,

TEMA

6) Selaras dengan saranan dan pendekatan yang diucapkan dan dilaksanakan oleh YAB Perdana Menteri, JKM juga telah memberi penekanan yang amat serius berkaitan isu penyampaian perkhidmatan berkualiti oleh penjawat awam demi kesejahteraan rakyat. Oleh yang demikian, saya merasakan amat tepat dan relevan untuk menzahirkan tema:
“Standing Together: Deliver, Deliver, Deliver”.
7) Secara kolektif, kita harus berganding bahu dan merapatkan barisan kita untuk memastikan hala tuju Jabatan sentiasa dikemudi ke haluan yang betul. Hala tuju Jabatan pula sekiranya diperhalusi adalah berkaitan dengan penyampaian perkhidmatan Jabatan kepada kumpulan sasar kita. Tidak ada kompromi dalam usaha memastikan penyampaian kita harus dapat dicapai oleh kumpulan sasar.
Tuan/Puan yang dimuliakan,

8) Visi Jabatan adalah untuk menjadi "Peneraju Utama Kebajikan Dalam Pembangunan dan Kesejahteraan Masyarakat". Manakala misi kita pula ialah untuk "Memperkasa Kumpulan Sasar Ke arah Kesejahteraan Sosial". Untuk mencapai visi dan misi ini Jabatan menggariskan empat objektif iaitu: Memberi perlindungan dan pemulihan kepada kumpulan sasar Jabatan; Membangunkan masyarakat melalui perubahan sikap dan peningkatan keupayaan untuk berdikari; Mewujudkan masyarakat yang berbudaya penyayang; dan meningkatkan kesejahteraan masyarakat melalui perkhidmatan kebajikan dan pembangunan sosial yang profesional dan perkongsian tanggungjawab yang strategik. Saya yakin dan percaya tuan-tuan semua telah tahu tentang hala tuju kita sebagai sebuah organisasi.
9) Dalam sesi pada hari ini, saya akan memfokuskan kepada beberapa pekara penting yang saya rasa perlu diberikan penekanan dan perhatian serius iaitu usaha-usaha merakyatkan perkhidmatan awam, kesediaan menghadapi perubahan, aspek integriti dan amanah, kepantasan bertindak, pemerkasaan pemantauan dan memperkukuhkan kolaborasi.
 “MERAKYATKAN PERKHIDMATAN AWAM”
10) Kita semua adalah penjawat awam yang mana kita adalah penyedia perkhidmatan. Namun, antara sedar dan tidak, kita juga adalah pengguna perkhidmatan tersebut. Ini bermaksud, kita perlu memberikan perkhidmatan yang terbaik seolah-olah kita sedang memberi perkhidmatan tersebut kepada diri kita dan juga ahli keluarga kita sendiri.
11) Komitmen untuk memberi perkhidmatan yang terbaik perlu ada di dalam budaya kerja kita dan tidak boleh dianggap sebagai hanya satu kerja tetapi sebagai satu semangat, bak kata pepatah, apa yang disemai itulah yang dituai. 
12) Konsep “Merakyatkan Perkhidmatan Awam” adalah satu usaha transformasi kerajaan bagi menjadikan perkhidmatan awam sebagai perkhidmatan rakyat. Bagaimana kita harus melaksanakan falsafah “Merakyatkan Perkhidmatan Awam” tersebut?  Iaitu dengan mengamalkan dasar:
(i)      Keterbukaan (minda terbuka, mudah didekati); 

(ii)      Turun padang (pasang telinga, buka mata); 

(iii) Musyawarah (penerangan, penglibatan dan ekspektasi jelas);

(iv) Insaniah (keseimbangan rohani dan jasmani);
(v)     Kekitaan (meraikan perbezaan, mengukuhkan persamaan); dan 
(vi) Kerjasama bersama swasta serta pertubuhan bukan kerajaan NGO (perkongsian sumber dan kesepakatan).
Tuan/Puan yang dihormati,

BERSEDIA MENGHADAPI PERUBAHAN

13) Kita tidak boleh terlalu selesa dengan persekitaran dan pengamalan harian. Kita mesti bersedia untuk bergerak dan melaksanakan tugasan pada bila-bila masa dan dimana-mana sahaja.
14) Kita perlu menggunakan ruang dan peluang yang diberikan kepada kita untuk sentiasa memperbaiki kemahiran dan pengetahuan serta nilai diri. 
15) Kita tidak perlu bersikap “defensive” atau memberontak apabila kita diarahkan untuk melaksanakan sesuatu perubahan. Kita perlu menerima sesuatu perubahan dengan baik dan sentiasa berharap ianya merupakan satu penambahbaikan dalam kerjaya dan kehidupan kita.
16) Sebagai pegawai pengurusan peringkat “junior”, tuan/puan perlu bersedia dari aspek mental dan fizikal untuk bergerak ke fasa kepimpinan seterusnya samada di peringkat negeri, daerah atau institusi.
Tuan/Puan yang dimuliakan,

INTEGRITI DAN AMANAH

17) Sejak tahun 2016, telah ada beberapa kes “high profile” yang terlibat dengan rasuah dan pecah amanah dibawa ke hadapan pengadilan oleh SPRM. JKM juga merupakan salah satu agensi yang tidak terkecuali dalam menghadapi isu rasuah, pecah amanah dan salahguna kuasa.
18) Sehubungan dengan itu, Tuan/Puan perlu melengkapkan diri dengan pengetahuan dalam aspek pengurusan kewangan, perolehan dan pentadbiran. 
19) Sebarang keputusan yang dibuat oleh pihak tuan/puan perlulah mempunyai justifikasi yang kukuh dan perlu dirujuk kepada pegawai atasan sebelum dilaksanakan. Ini adalah untuk memastikan setiap tindakan yang diambil bertepatan dengan dasar dan peraturan sedia ada.
Tuan/Puan yang yang dihormati,

MENGUTAMAKAN KEPANTASAN BERTINDAK.

20) Kepantasan bertindak dan membuat keputusan merupakan penentu kelangsungan kecemerlangan. Tindakan pantas akan menghasilkan perubahan yang berimpak tinggi dalam menyampaikan perkhidmatan kepada rakyat. 
21) Dalam usaha kita bertindak pantas, kita perlu mempunyai daya pemikiran yang kritikal dan daya penganalisaan yang kukuh. Ini akan membolehkan kita untuk memahami rintihan, masalah, kekangan dan kesulitan yang dihadapi oleh kumpulan sasar dan seterusnya mengambil langkah sewajarnya secara responsif dan berkesan bagi mengatasi masalah mereka. 
22) Saya mengharapkan tuan/puan dapat bersikap seperti sang helang yang menyambar mangsanya dengan pantas, cekap dan tepat. Ini kerana dalam perkhidmatan kebajikan, klien sentiasa menjadi keutamaan dan memerlukan intervensi yang segera dan tepat. Kesilapan dalam memberikan intervensi akan memberi implikasi negatif kepada klien dan Jabatan.

23) Tuan/puan juga perlu berupaya melaksanakan “multi-tasking” dan “delegation”. Senario kini yang memerlukan kita bergerak pantas, memerlukan seseroang yang dapat melaksanakan beberapa tugasan dalam satu masa. Disamping kita membuat tugasan, kita juga perlu berupaya untuk membuat keputusan dan arahan yang sewajarnya kepada pegawai-pegawai bawahan kita. 

Tuan/Puan yang dikasihi,

MEMPERKASAKAN PEMANTAUAN.

24) Tuan/puan juga perlu berusaha meningkatkan keupayaan untuk membuat pemantauan dalam proses kerja yang dilaksanakan. Pemantauan yang berkesan merupakan kaedah terbaik untuk mengesan dan menemui kesalahan atau kelemahan yang terdapat dalam proses kerja atau perkhidmatan yang disampaikan oleh pelaksana di peringkat daerah. Ia juga akan menjadi penentu kepada kemajuan dan kejayaan sesuatu pelaksanaan projek atau program. 
25) Hanya dengan aspek pemantauan dapat membantu kita menyelesaikan pelbagai permasalahan pelaksanaan program di akar umbi.

Tuan/Puan yang dihormati,

MEMPERKUKUHKAN KOLABORASI

26) Tuan/Puan juga boleh melaksanakan tugasan secara di luar kotak dengan tidak hanya menjalankan sesuatu tugasan dengan cara yang sama tetapi bergerak secara kolaboratiif dengan pelbagai unit atau pihak berkaitan.

27) Kolaborasi atau Ta’awun dalam perspektif Islam telah lama diperkenalkan. Amalan kolaborasi ini telah dinyatakan dalam Al-Quran di dalam surah Al-Maidah seperti mana terjemahan berikut: 

“Dan tolong-menolonglah kamu kamu dalam (mengerjakan) kebajikan dan taqwa, dan jangan tolong-menolong dalam berbuat dosa dan permusuhan”.

28) Maka, dalam merealisasikan hasrat dan keperluan Jabatan yang yang sentiasa aktif dengan pelbagai masalah rakyat, kita amat memerlukan kerjasama bukan sahaja sesama kita tetapi kerjasama semua lapisan organisasi dan agensi kerajaan serta sektor swasta merentasi sempadan bagi memantapkan dan meningkatkan prestasi perkhidmatan kita.  

29) Kunci kepada kejayaan strategi ini adalah kesediaan kita untuk berkongsi maklumat, sumber dan kepakaran. Kita tidak mampu lagi bekerja secara silo. Kita perlu optimumkan penggunaan sumber sedia ada secara cekap dan berkesan melalui pendekatan Strategi Lautan Biru (NBOS). 

PENUTUP

Tuan/Puan yang dihormati sekelian.

30) Doa dan harapan saya bagi tahun 2017 adalah agar kita akan terus menemui kecemerlangan berterusan dengan adanya tuan/puan bersama-sama. Secara bersama, kita harus terus berusaha dengan gigih bersama warga kerja JKM di semua peringkat dalam usaha untuk memberi kesejahteraan dan keselesaan kepada kumpulan sasar tanpa mengira masa dan waktu, susah dan senang maupun siang dan malam. 

31) Tingkatkan profesionalisme dan iltizam tuan-tuan dan puan-puan dan saya yakin dan percaya, JKM akan terus relevan dalam mengharungi arus perdana. Semoga setiap perkara yang kita lakukan akan sentiasa mendapat keberkatan dan perlindungan daripada Allah Subhanahuwataala.

32) Saya sekali lagi merakamkan ucapan setinggi-tinggi penghargaan dan terima kasih kepada pihak urus setia dalam memastikan kelangsungan majlis pada kali ini.
33) Akhirkata, sebelum saya menamatkan bicara pada petang yang berbahagia ini, ingin saya memperingatkan kita semua sekali lagi yang kita harus Standing Together: Deliver! Deliver! Deliver! .
Terima kasih dan Wabillahitaufiq walhidayah wassalamualaikum warahmatullahi wabarakatuh. 

